
书怀贻京邑同好  

孟浩然 

维先自邹鲁 家世重儒风 诗礼袭遗训 趋庭沾末躬  

昼夜常自强 词翰颇亦工 三十既成立 嗟吁命不通  

慈亲向羸老 喜惧在深衷 甘脆朝不足 箪瓢夕屡空  

执鞭慕夫子 捧檄怀毛公 感激遂弹冠 安能守固穷  

当途诉知己 投刺匪求蒙 秦楚邈离异 翻飞何日同  

还山贻湛法师  

孟浩然 

幼闻无生理 常欲观此身 心迹罕兼遂 崎岖多在尘  

晚途归旧壑 偶与支公邻 导以微妙法 结为清净因  

烦恼业顿舍 山林情转殷 朝来问疑义 夕话得清真  

墨妙称古绝 词华惊世人 禅房闭虚静 花药连冬春  

平石藉琴砚 落泉洒衣巾 欲知冥灭意 朝夕海鸥驯  

 

夏日南亭怀辛大  

孟浩然 

山光忽西落 池月渐东上 散发乘夕凉 开轩卧闲敞  

荷风送香气 竹露滴清响 欲取鸣琴弹 恨无知音赏  

感此怀故人 中宵劳梦想  

秋宵月下有怀  

孟浩然 

秋空明月悬 光彩露沾湿 惊鹊栖未定 飞萤卷帘入  

庭槐寒影疏 邻杵夜声急 佳期旷何许 望望空伫立  

将适天台 留别临安李主簿  

孟浩然 

枳棘君尚栖 匏瓜吾岂系 念离当夏首 漂泊指炎裔  

江海非堕游 田园失归计 定山既早发 渔浦亦宵济  

泛泛随波澜 行行任舻枻 故林日已远 群木坐成翳  

羽人在丹丘 吾亦从此逝  

 

送丁大凤进士赴举 呈张九龄  

孟浩然 

吾观鹪鹩赋 君负王佐才 惜无金张援 十上空归来  

弃置乡园老 翻飞羽翼摧 故人今在位 岐路莫迟回  

送吴悦游韶阳  

孟浩然 

五色怜凤雏 南飞适鹧鸪 楚人不相识 何处求椅梧  

